
SÉANCE 36 JEUDI, 26 AVRIL 2018 

E leschte Punkt betrëfft den Dateschutz. 
D’CNPD huet an engem rezenten Avis drop hi-
gewisen, dass mer missten en Artikel an d’Ge-
setz setzen - dat ass den Artikel 17 -, fir de Res-
ponsable du traitement virzegesi fir déi Don-
néeën, déi hei an dësem Beräich behandelt 
ginn. Hei ass natierlech ze soen, dass dat eng 
Dispositioun ass, déi mer deemnächst wäerten 
erëm relativ schnell mussen änneren, well mer 
eben en neie GDPR ëmsetzen elo am Mee an, 
wéi gesot, dann op d’mannst d’Referenz op 
d’Gesetz vun 2002, mä wahrscheinlech och 
nach eng Rei aner Adaptatioune musse virge-
holl ginn, fir eis hei an dësem Beräich konform 
ze setzen zu deem neien Dateschutzreglement.
Dat gesot, soen ech Iech Merci fir Är Atten-
tioun, fir Är Gedold an ech ginn natierlech den 
Accord vu menger Fraktioun zu dësem Projet 
de loi.

  Plusieurs voix.- Très bien!
  M. Mars Di Bartolomeo, Président.- Jo, 

bei enger strikter Applikatioun vum Reglement 
hätt den Här Fayot sech eigentlech misse sëtze 
goen an dann duerno erëm opstoen. Mir kën-
nen eis d’Liewen awer géigesäiteg schwéier-
maachen, maache mer awer net!
Als Nächsten huet d’Wuert den Här Laurent 
Mosar.
Discussion générale

  M. Laurent Mosar (CSV).- Jo, Merci, Här 
President. Merci dem Rapporteur, deen en 
exzellente schrëftlechen an och mëndleche 
Rapport ofgeliwwert huet, deen awer och de 
Mëtten eng Rei vu Froen thematiséiert huet, 
déi eis, mengen ech, alleguerten um Häerz 
leien, soudatt et net noutwendeg ass, datt ech 
nach eng Kéier am Detail op dee Projet aginn.
Ech wollt trotzdeem nach eng Kéier op zwee 
Punkten agoen, déi fir eis och vun enger grous-
ser Wichtegkeet sinn. Deen éischte Punkt ass 
deen, trotzdeem, vun der Finanzéierung vun 
allméigleche Waffentransaktiounen. Do sollt 
schonn ënner viregte Regierungen, an och ën-
nert dëser, nach eng Kéier méi eng Präzisioun 
kommen an engem Waffegesetz, wat awer bis 
elo nach net komm ass.
Ech si jo perséinlech dervun iwwerzeegt, datt 
eis Finanzplaz awer nu guer näischt drun ze 
wannen huet, wann iwwert déi iergendwelch 
Zorte vu Waffegeschäfter géife finanzéiert ginn, 
souguer en admettant, datt se parfaitement le-
gal sinn. An ech mengen, do muss sécherlech 
och eng nächst Regierung sech eng Kéier eng 
kloer Meenung doriwwer maachen, wéi mer 
mat Finanzéierunge vu Waffeverkeef ëmginn.
Eng zweet Fro - wéi gesot huet de Franz Fayot 
déi eigentlech ganz gutt schonn hei duerge-
luecht, ech wollt se awer nach eng Kéier wid-
derhuelen -, dat ass déi vun deem duebelen 
Agrement. Dat ass e System, datt ebe bei ganz 
sensibelen, natierlech an éischter Linn Waffe-
verkeef, awer och iwwert den Transit hei zu 
Lëtzebuerg u sech muss e Rapport, en Avis ge-
maach gi vum Ministère des Affaires étran-
gères.
An do hu mer eis alleguerten eng Rei vu prak-
tesche Froe gestallt, well - an dat stoung och 
iergendwéi eng Kéier virun e puer Wochen an 
der Press, wou och Lëtzebuerg als Numm erëm 
gefall ass - do awer eng Rei Waffen am Transit 
zum Beispill géifen un d’Türkei goen. Wat jo 
och um Pabeier, an de Franz Fayot huet et ën-
nerstrach, eigentlech parfaitement legal ass, vu 
datt d’Türkei jo en NATO-Partner ass.
Mä och do, mengen ech, misst ee sech awer 
am Moment eng Rei vu Froe stellen, wann ee 
jo och weess, wou déi Waffe vun der Türkei an 
deene leschte Wochen a Méint agesat gi sinn. 
Duerfir hate mir och zu e puer déi Fro 
opgeworf, wéi eigentlech och do déi Avise 
géife redigéiert ginn.
Ech weess elo net, ob de Wirtschaftsminister eis 
do kann eng Äntwert ginn, vu datt dat doten 
net direkt a senger Kompetenz ass, mä éischter 
an der Kompetenz vum Ausseminister. Mä ech 
mengen, datt dat trotzdeem Froe sinn, déi 
wichteg sinn. An et wär och gutt, wa mer eng 
Kéier vläicht géifen erkläert kréie vun deene 
jeeweilege Beamten, op Base vu wat déi doten 
Avisen och géife redigéiert ginn.
Dat gesot, gi mir awer als CSV-Fraktioun den 
Accord zu dësem ganz wichtege Projet.

  Une voix.- Très bien!
  M. Mars Di Bartolomeo, Président.- 

Merci. D’Wuert huet elo d’Madamm Simone 
Beissel.

  Mme Simone Beissel (DP).- Merci, Här 
President. Dir Dammen an Dir Hären, ech wëll 
och fir d’Éischt dem Franz Fayot en häerzleche 
Merci soe fir säin ausféierleche schrëftlechen a 
mëndleche Rapport zu dësem ganz technesche 
Projet.
Et geet jo drëm, fir an engem eenzegen Text u 
sech d’ganz Reglementatioun iwwert den 

Export, Import an den Transit vu Wueren, mä 
awer och vu sougenannte sensibele Gidder 
festzehalen an op där anerer Säit d’Situatioun 
vun den Acteurs économiques ze verbesseren.
Mir als DP si ganz frou, dass mer do - wéi ge-
sot: mieux légiférer - an engem Text dat festha-
len, dann huet een eng besser Iwwersiicht. Mä 
op där anerer Säit, an de Franz Fayot sougutt 
wéi de Laurent Mosar hunn et schonn ënner
strach, ass et extrem wichteg, dass dee Re-
gimm vun den Autorisatioune bleift, well et ef-
fektiv bleiwe muss. An et ass gesot ginn: Mir 
mussen terribel oppassen! Et ass eng Saach vun 
der Image de marque a vun der Seriositéit vu 
Lëtzebuerg, déi ganz Geschichte vum Transit.
Mir hate ganz vill Diskussiounen an der Kom-
missioun, déi ware ganz interessant, well wann 
deen u sech ganz strengen an duebelen Autori-
satiounsregimm net bleift, hu mer als Lëtze-
buerger Stat keng Iwwersiicht méi, wat hei 
iwwer Lëtzebuerg transitéiert. An notamment 
mat där sensibeler Positioun vun der Tierkei, 
déi u sech déi eng Säit NATO-Partner ass an déi 
aner Säit awer a Syrien Saache mécht, iwwert 
déi ee kann diskutéieren, ass et wichteg, dass 
deen Autorisatiounsregimm ganz streng ge-
handelt gëtt.
Deen Text hei gëtt dat hier. An dofir bréngen 
ech den Accord vun der DP-Fraktioun. Vill-
mools Merci.

  Plusieurs voix.- Très bien!
  M. Mars Di Bartolomeo, Président.- 

Merci. D’Wuert huet elo den Här Gérard Anzia.
  M. Gérard Anzia (déi gréng).- Merci, Här 

President. E Merci un de Rapporteur, deen huet 
dat ganz detailléiert gemaach. Duerfir war et 
och berechtegt, dass en déi fënnef Minutten 
zousätzlech kritt huet an dësem Modell, fir dat 
ausféierlech ze beschreiwen.
Ech mengen, do ass alles gesot ginn. Eis louch 
et och als Gréng um Häerz, dass déi double Si-
gnature oder Autorisatioun géif bleiwen, wat 
dat sensibelt Thema ebe vun dem Waffentran-
sit ugeet.
A fir de Rescht ginn ech den Accord vun der 
grénger Fraktioun zu dësem Projet de loi.

  M. Mars Di Bartolomeo, Président.- 
Merci. Den Här Reding huet d’Wuert.

  M. Roy Reding (ADR).- Jo, Merci, Här Pres-
ident. Och d’ADR wëllt sech deem uschléissen 
an dem Rapporteur häerzlech Merci soen. Mir 
stëmmen dësen Text mat Freed mat.
Ech wollt awer op dat zréckkommen, wat de 
Laurent Mosar gesot huet, wat mer och be-
gréissen, wat d’Türkei ugeet an hire Rôle. Wa 
mer d’NATO als eng Wäertegemeinschaft be-
truechten, dann huet d’Türkei an der NATO 
näischt verluer. 
Dat Land ass eng Menace fir Griichenland, dat 
Land ass eng Menace fir Zypern, dat Land üübt 
Mënscherechtsverletzungen aus, déi intolerabel 
sinn. Dat Land féiert en Invasiounskrich ouni in-
ternationaalt Mandat a Syrien. Eng Türkei, wa 
mer d’NATO als Wäertegemeinschaft an net als 
reng opportunistescht Bündnis betruechten, 
huet an där NATO näischt verluer!
Ech soen Iech Merci.

  M. Fernand Kartheiser (ADR).- Très bien!
  M. Mars Di Bartolomeo, Président.- Ech 

erklären domat d’allgemeng Diskussioun fir of-
geschloss. D’Wuert huet den Här Wirtschafts-
minister, den Etienne Schneider.
Prise de position du Gouvernement

  M. Etienne Schneider, Ministre de l’Écono-
mie.- Jo, Merci, Här President. Virun allem dem 
Rapporteur e grousse Merci fir dat komplizéiert 
Gesetz, wat wierklech vill Joren ënnerwee war, 
vill Joren och beim Statsrot loung, bis all 
Mënsch sech eens war, fir dat doten hinze-
kréien. Et ass eng ganz komplizéiert Matière, 
déi bis haut dann iwwer dräi verschidde Geset-
zer geregelt ginn ass, iwwer 50 Règle-
ment-grand-ducalle geregelt ginn ass an iwwer 
20 Arrêté-ministérielle geregelt ginn ass.
Et ass also elo gutt, dass mer emol eng Kéier 
een Text hunn, deen zesumme mam Aussemi-
nistère ausgeschafft ginn ass an dee Kloerheet 
schaaft, wat den Export an den Transit, wat 
d’Lizenzen ugeet vun deene Matièren, vun 
deene mer hei schwätzen. Dofir e grousse 
Merci och der Chamberskommissioun, dass se 
deem esou zoustëmmt.
Zu deene Remarke vum Här Mosar vläicht ee 
Wuert, wat d’Finanzéierung vun de Waffen-
transaktiounen ugeet: Dat ass d’Kompetenz ef-
fektiv vum Finanzministère. Mä ech mengen, 
och do muss een elo op Basis vun deem Gesetz 
eng Kéier drugoen an dat ee fir alle Mol kloer
stellen.
An dann zu deem zweete Punkt: Wa Waffen 
transitéiere vun engem EU-Land iwwer en anert 
EU-Land zum Beispill Richtung Türkei - kommt, 

mir huelen de Fall: Frankräich verkeeft Waffen 
un d’Türkei, déi awer fir d’Éischt op Lëtzebuerg 
hei op de Fluchhafe kommen, da vun der Car-
golux weidergeschéckt ginn -, da si mir net 
zoustänneg, fir eng Lizenz ze maachen, mä 
dann ass et dat Land, dat exportéiert, 
näämlech an deem heite Fall wär dat Frank
räich, dat d’Lizenz muss maachen, fir déi Waf-
fen, wann et der da sinn, fir déi an d’Türkei ze 
ginn. Dat heescht, do si mir aus dem Coup 
eraus. Europa gëtt als Eent ugesinn. An et ass 
dat Land, wat de Pays d’origine ass, dat sech 
da muss ëm déi Lizenze këmmeren.
Voilà, dat gesot, wéi gesot, nach eng Kéier e 
grousse Merci un Iech alleguerten. Voilà!

  M. Mars Di Bartolomeo, Président.- Merci 
och dem Här Minister. Mir kënnen dann zur 
Ofstëmmung iwwergoen iwwert de Projet 
6708.
Vote sur l’ensemble du projet de loi 6708 et 
dispense du second vote constitutionnel
D’Ofstëmmung fänkt un. Fir d’Éischt déi 
perséinlech Stëmmen, dann d’Procuratiounen. 
D’Ofstëmmung ass elo ofgeschloss.
Mir hunn 59 Participatiounen um Vott, 59-mol 
Jo. Domat ass de Projet 6708 unanime ugeholl.
(Interruption)
War iergende Problem beim Vote?
(Concertation interne)
Also 60-mol Jo. Domat ass de Projet 6708 un-
anime ugeholl.
Ont voté oui: Mmes Diane Adehm, Sylvie 
Andrich-Duval, Nancy Arendt, MM. Emile Eicher, 
Félix Eischen, Léon Gloden, Jean-Marie Halsdorf, 
Mmes Martine Hansen, Françoise Hetto-Gaasch, 
MM. Aly Kaes, Marc Lies, Mme Martine Mergen, 
M. Paul-Henri Meyers, Mme Octavie Modert, 
MM. Laurent Mosar, Marcel Oberweis, Gilles 
Roth, Marco Schank, Marc Spautz (par M. 
Laurent Mosar), Serge Wilmes, Claude Wiseler, 
Michel Wolter et Laurent Zeimet;
MM. Marc Angel, Frank Arndt, Mme Simone 
Asselborn-Bintz, M. Alex Bodry, Mmes Taina 
Bofferding, Tess Burton, M. Yves Cruchten, Mme 
Claudia Dall’Agnol, MM. Mars Di Bartolomeo, 
Georges Engel, Franz Fayot, Claude Haagen et 
Mme Cécile Hemmen;
MM. André Bauler, Gilles Baum, Mme Simone 
Beissel, MM. Eugène Berger, Frank Colabianchi, 
Lex Delles, Mme Joëlle Elvinger, MM. Gusty 
Graas, Max Hahn, Alexander Krieps, Claude 
Lamberty, Edy Mertens et Mme Lydie Polfer;
MM. Gérard Anzia, Henri Kox, Mmes Josée 
Lorsché, Viviane Loschetter, Sam Tanson et M. 
Roberto Traversini;
MM. Gast Gibéryen, Fernand Kartheiser et Roy 
Reding;
MM. Marc Baum et David Wagner.
Ass d’Chamber bereet, d’Dispens vum zweete 
Vott ze froen?
(Assentiment)
Merci. Dann ass dat esou decidéiert.
Mir ginn zum nächste Projet iwwer, dem Projet 
de loi 7233 betreffend d’Moderniséierung vun 
der Zuchstreck Lëtzebuerg-Klengbetten. 
D’Wuert huet direkt d’Rapportrice, d’Madamm 
Josée Lorsché.

6. 7233 - Projet de loi modifiant la 
loi modifiée du 10 mai 1995 relative 
à la gestion de l’infrastructure ferro-
viaire
Rapport de la Commission du Développe-
ment durable

  Mme Josée Lorsché (déi gréng), rappor-
trice.- Merci, Här President. Léif Kolleeginnen a 
Kolleegen, mat dësem Projet de loi komme 
mer zréck op d’Streck Lëtzebuerg-Klengbetten, 
déi eng Längt vun ongeféier 19 km huet an 
d’Stad Lëtzebuerg mam belschen Eisebunnsre-
seau verbënnt. Déi betraffe Linn ass donieft 
och Bestanddeel vum Projet Eurocap-Rail, dee 
geduecht ass, fir d’Verbindung tëschent Bréis-
sel, Lëtzebuerg a Stroossbuerg massiv ze ver-
besseren, wat jo net vu Muttwëll ass.
Fir de Giddertransport stellt dës Streck eng Al-
ternativ zum Korridor 2 duer, deen iwwer Rot-
terdam, Antwerpen, Beetebuerg a Basel/Lyon 
verleeft. Et kann een also soen, datt d’Kleng-
bettener Streck net nëmme fir Lëtzebuerg eng 
grouss Bedeitung huet, mä datt se och am in-
ternationalen Zuchverkéier eng droend Roll 
spillt, mat beispillsweis bis zu 6.000 bis 7.000 
Voyageuren am Dag.
Dir Dammen an Dir Hären, scho mam Gesetz 
vum 28. Abrëll 2014 hate mir unanime an der 
Chamber decidéiert, datt den Tronçon Lëtze-
buerg-Klengbetten fir 60,8 Millioune sollt mo-
derniséiert ginn, mat der Reelektrifikatioun vun 

der ganzer Streck. Aus enger ganzer Rei vun 
techneschen Ursaachen, déi haaptsächlech mat 
der Tensioun an der Interoperabilitéit vun 
deene verschiddene Systemer ze dinn huet, 
huet sech am Laf vun den Aarbechten erausge-
stallt, datt et mam initiale Budget net duer-
geet. Aus deem Grond ass eng Reevaluatioun 
vum gesamte Projet duerchgefouert ginn, fir 
déi eenzel Zousazbudgeten op deenen Aar-
bechte kloer ze definéieren.
D’Majoratioun, déi haut virläit, besteet aus 
véier Deeler a bezitt sech op d’Aarbechten an 
der Stater Gare, wou d’Catenairen un déi nei 
europäesch Normen ugepasst musse ginn, 
zweetens och op d’Upassungen um Niveau 
vun der Sécherheet vun de Systemer, der Fiabi-
litéit, dem Ëmweltschutz an der technescher 
Interoperabilitéit, déi och un d’Normen uge-
passt ginn, déi d’Europäesch Kommissioun vir-
schreift, dann drëttens op d’Rekonstruktioun 
vun zwou Brécken zu Mamer an enger zu 
Klengbetten, déi sech als méi komplex eraus-
stellt, wéi uganks geduecht ginn ass. Déi véiert 
Majoratioun bezitt sech op d’Travaux de génie 
civil, op d’Fondatioune vun de Catenairen, déi 
standardiséiert ginn, an op d’Verbesserung vun 
der Sécherheet op der Streck fir de Fall, datt op 
der Streck geschafft muss ginn.
An Zuelen ausgedréckt heescht dat, datt d’Re
evaluatioun vum Projet zu enger Majoratioun 
vun insgesamt 7,5 Milliounen Euro féiert. Op 
Basis vum Präisindex vum Abrëll 2016 klëmmt 
den initial gestëmmte Montant domat vu 60,8 
Milliounen Euro op 71,9 Milliounen Euro.
Grad wéi de Franz Fayot wëll ech keng „Saal-
flucht“ verursaachen a ginn net op déi tech-
nesch komplex Matière an. Dir kënnt déi awer 
gären am Projet de loi am Dokument 7233 no-
liesen, wann dat Iech interesséiert. Wéi gesot, 
et ass eng héich spezialiséiert Matière, déi net 
jiddwereen direkt versteet.
Deposéiert gouf dëse Projet de loi den 19. Ja-
nuar 2018 vum Minister François Bausch. A 
sengem Avis vum 20. Mäerz 2018 war de 
Statsrot mam Inhalt vum Projet d’accord an 
och d’Kommissioun hat näischt drun auszeset-
zen, soudatt se den 19. Abrëll 2018 mäi Rap-
port eestëmmeg ugeholl huet.
Ech kommen zum Schluss, léif Kolleeginnen a 
Kolleegen, a wéilt net nëmmen am Numm vun 
der grénger Fraktioun, mä och am Numm vun 
alle Leit, déi regelméisseg mam Zuch op Bréis-
sel fueren a frou sinn, datt d’Streck moderni-
séiert gëtt, Iech invitéieren, dëse Projet de loi 
ze stëmmen.
An an der Hoffnung, datt och d’Belsch hir 
Hausaufgabe maachen, ginn ech den Accord 
vun der grénger Fraktioun a soen Iech Merci fir 
d’Nolauschteren.

  Plusieurs voix.- Très bien!
  M. Mars Di Bartolomeo, Président.- Merci 

der Madamm Rapportrice. Als Éischte kritt den 
Här Marco Schank d’Wuert.
Discussion générale

  M. Marco Schank (CSV).- Här President, 
léif Kolleeginnen a Kolleegen, ech wollt fir 
d’Éischt am Numm vu menger Fraktioun der 
Madamm Josée Lorsché Merci soen, der Rap-
portrice, fir deen exzellente mëndlechen a 
schrëftleche Rapport. Si mécht dat gutt, wéi 
ëmmer.
An ech wollt och direkt am Ufank soen, datt 
mir dee Projet selbstverständlech wäerte stëm-
men. D’lescht Woch an der Mobilitéitsdebatt 
hu mer däitlech gemaach, datt mir d’Investis-
sementer an d’Schinn net nëmme begréissen, 
mä datt mer déi och ënnerstëtzen.
An ech hunn och ganz staark appreciéiert - ech 
wollt dat soen -, datt de Minister Bausch op déi 
sëlleche Froen, an ech hat der eng ganz Partie, 
och geäntwert huet am Kader vun där Mobili-
téitsdebatt.
Just an enger Saach wëll ech nohaken, an zwar 
hate mer an der leschter Kommissioun vum 
Développement durable versprach kritt, mir 
géifen en Dokument kréie vun der CFL-Direk-
tioun am Kontext vun de Retarden, der Pünkt-
lechkeet vun den Zich. A mir hunn och een 
Deel dovunner kritt. Mir kruten näämlech 
d’Chifferen, d’Statistiken. Dat Eenzegt, wat mer 
net kruten, dat sinn déi Ursaachen, déi bedén-
gen, datt déi Onpünktlechkeeten déi sinn, déi 
se ebe sinn. An ech wollt am Fong de Message 
matginn un de Statssekretär, fir dat nach eng 
Kéier ze rappeléieren, datt mer dat och géifen 
nogereecht kréien.
Ansonste géif ech am Numm vu menger Frak-
tioun den Accord ginn. Merci.

  Plusieurs voix.- Très bien!

  M. Mars Di Bartolomeo, Président.- Merci 
och. D’Wuert huet den Här Georges Engel.

  M. Georges Engel (LSAP).- Merci der Ma-
damm Rapportrice fir hire gudde schrëftlechen 
a mëndleche Rapport.
No engem Debat, dee mer d’lescht Woch ha-
ten iwwert d’Mobilitéit, maache mer hei dann 
Neel mat Käpp. Et ginn direkt Suen investéiert 
an e Projet, dee mir nëmme kënnen ënnerstët-
zen. Wann ee weess, datt mer zum Beispill 
2013 nach 163 Milliounen Euro an d’Schinn in-
vestéiert hunn an 2017 et der schonn 399 wa-
ren an 2018 364, da gesäit een, datt do 
schonn eng nett Progressioun dran ass. Also 
vun 2013 un hu mer am Ganzen 1,6 Milliarden 
Euro an d’Schinn investéiert. An dat kënne mer 
nëmme begréissen. An dat hei ass e Projet, 
deen en Invest an d’Zukunft ass, e Projet, dee 
mer brauchen, fir datt eis Mobilitéit besser 
gëtt.
An duerfir ginn ech och hei ganz gären den 
Accord vun der LSAP.

  Plusieurs voix.- Très bien!
  M. Mars Di Bartolomeo, Président.- 

Merci. Den Här Gusty Graas huet d’Wuert.
  M. Gusty Graas (DP).- Här President, Dir 

Dammen an Dir Hären, wéi gesot, déi Debatt 
vun der leschter Woch huet jo ganz kloer ge-
wisen, datt Konsens herrscht, fir um Niveau 
vun dem ëffentlechen Transport a méi spe-
zifesch um Niveau vum Schinnereseau nach 
méi ze investéieren. Et ass enorm vill an deene 
leschte Jore geschitt. Et brauch een net méi op 
den Detail anzegoen. Och deen heite Projet 
reit sech an déi Strategie an, e Projet, dee mir 
nëmme kënne begréissen.
Et ass natierlech och e Projet, deen een auto-
matesch och dozou verleet, fir awer nach eng 
Kéier op déi Problematik hinzeweisen, déi be-
steet op der Streck zwësche Lëtzebuerg a Bréis-
sel. A wann ee selwer regelméisseg mam Zuch 
dohinnerfiert, dann ass ee schonn dozou ge-
neigt, fir am Fong geholl den Zuch eng Stonn 
éischter ze huele wéi fréier, an der Hoffnung, 
datt ee vläicht dann zurzäit um Rendez-vous zu 
Bréissel ass. Mä dat huet näischt direkt mat der 
Lëtzebuerger Eisebunn ze dinn. Mä et wär awer 
vläicht net onwichteg, wa mer ëmmer erëm 
am Dialog mat der belscher Eisebunn géifen 
drop hiweisen, datt et awer wichteg wär, datt 
déi Streck nach géif verbessert ginn.
Vläicht nach eng kleng Remark zum Schluss 
och nach: Dat Gesetz vum 10. Mee 1995, dat 
fänkt un, riseg ze ginn. Et fënnt ee sech wierk-
lech net méi dran erëm. Et wier vläicht net 
schlecht, wann een do awer eng Kéier géif e 
Schlussstréch zéien a vläicht en neie Gesetzes
text géif maachen. Bon, doriwwer sollt ee sech 
awer emol eng Kéier seng Gedanke maachen.
Onofhängeg vun deene puer Remarken ass dat 
heiten e ganz gudde Projet, dee mir als 
Demokratesch Partei selbstverständlech wäer
ten ënnerstëtzen.
An ech soen der Madamm Lorsché och nach e 
Merci fir hir verschidde Rapporten. Merci.

  M. Mars Di Bartolomeo, Président.- Merci 
och. An den nächste Riedner, den Här Gast 
Gibéryen, huet d’Wuert.

  M. Gast Gibéryen (ADR).- Merci, Här Pre
sident. Ech ka mech nëmmen deem uschléis-
sen, wat all meng Virriedner hei gesot hunn. 
An ech wëll der Rapportrice, der Madamm 
Josée Lorsché, Merci soen an d’Zoustëmmung 
vun eisem Grupp bréngen.

  M. Mars Di Bartolomeo, Président.- 
Merci. Domat si mer um Enn vum allgemengen 
Debat ukomm. De Statssekretär am Nohalteg-
keetsministère, den Här Camille Gira, huet 
d’Wuert.
Prise de position du Gouvernement

  M. Camille Gira, Secrétaire d’État au Déve-
loppement durable et aux Infrastructures.- Merci, 
Här President. Ech wëll mech ganz kuerzfaas-
sen, virun allem der Rapportrice an all deene 
Merci soen, déi an enger ganz schneller Vitesse 
derfir gesuergt hunn, dass dee Projet hei esou 
séier kann ofgestëmmt ginn, also méi schnell 
wéi d’Vitesse op der Streck Lëtzebuerg-Bréissel, 
do si mer eis eens,…
(Hilarité)
...well soss wier dëse Projet net méi an dëser 
Legislaturperiod gestëmmt ginn.
Mä Spaass beisäit, Dir wësst, dass mer frou 
sinn, dass dat elo esou séier geschitt ass, fir 
dass dee Projet, deen zu engem groussen Deel 
ofgeschloss ass, awer an aller finanzieller Trans-
parenz dann och gutt zu Enn ka gefouert ginn.

Ech kann Iech versécheren, dass an all bilatera-
ler Reunioun, sief et an deene sougenannten 
„Gäichel-Gespréicher“, sief et awer och beson-
nesch tëscht dem Här Bausch an dem Här 
Bellot, déi Streck do um Ordre du jour steet an 
dass net eng Reunioun vergeet… Mä mir ken-
nen d’Verhältnisser an der Belsch, déi, wann et 
drëm geet, Suen a Wallounien ze investéieren 
an a Flanderen, net ëmmer ganz einfach sinn. 
Ech hunn dat Gefill, dass mer e bëssen doru 
scheiteren. Mä et huet een awer dat Gefill, dass 
iergendwéi eng Kéier en Enn vum Tunnel vun 
där Streck - och wann op där Streck keen ass - 
ze gesinn ass.
Ech mengen och, dass een d’Gesetz vun 1995 
eng Kéier kéint iwwerschaffen, fir dass och 
erëm jiddweree sech dodran erëmfënnt.
An dem Här Schank kann ech versécheren, dass 
mer dat noliwweren. Ech kann Iech awer och 
hei scho soen, dass eng vun den Haaptur
saache vun den Delaien op alle Strecken dat 
ass, mengen ech, wat bei engem anere Projet 
de loi viséiert war, dee virun allem viru Kuer-
zem hei votéiert ginn ass an dee substanziell 
war, mengen ech, mat 170 Milliounen, dat 
sinn d’Enkpäss an der Gare Lëtzebuerg. Dat ass 
heiansdo de Leit am Éislek oder am Oste 
schwéier ze erklären, wann hiren Zuch fënnef 
oder zéng Minutte Verspéidung huet. Meesch-
tens ass et awer bedéngt duerch d’Enkpäss an 
der Gare. An do ass de Projet votéiert. An do 
sinn, mengen ech, substanziell Aarbechte ge-
leescht gi mam Ofrappe vum Atelier. An do be-
stinn Hoffnungen, dass, wann deen éischte 
Quai bis fonctionnéiert Enn 2019, dass dann 
net nëmmen an der Gare Lëtzebuerg villes bes-
ser gëtt, mä op alle Strecken.
Merci villmools.

  M. Mars Di Bartolomeo, Président.- Merci 
och. Da kënne mer direkt zur Ofstëmmung 
iwwert de Projet de loi 7233 iwwergoen.
Vote sur l’ensemble du projet de loi 7233 et 
dispense du second vote constitutionnel
D’Ofstëmmung fänkt un. Fir d’Éischt déi per
séinlech Stëmmen. D’Procuratiounen. An d’Of
stëmmung ass eriwwer.
60-mol Jo, de Projet 7233 ass domat unanime 
ugeholl.
Ont voté oui: Mmes Diane Adehm, Sylvie 
Andrich-Duval, Nancy Arendt, MM. Emile Eicher, 
Félix Eischen, Léon Gloden, Jean-Marie Halsdorf, 
Mmes Martine Hansen, Françoise Hetto-Gaasch, 
MM. Aly Kaes, Marc Lies, Mme Martine Mergen, 
M. Paul-Henri Meyers, Mme Octavie Modert, 
MM. Laurent Mosar, Marcel Oberweis, Gilles 
Roth, Marco Schank, Marc Spautz (par Mme 
Octavie Modert), Serge Wilmes, Claude Wiseler, 
Michel Wolter et Laurent Zeimet;
MM. Marc Angel, Frank Arndt, Mme Simone 
Asselborn-Bintz, M. Alex Bodry, Mmes Taina 
Bofferding, Tess Burton, M. Yves Cruchten, Mme 
Claudia Dall’Agnol, MM. Mars Di Bartolomeo, 
Georges Engel, Franz Fayot, Claude Haagen et 
Mme Cécile Hemmen;
MM. André Bauler, Gilles Baum, Mme Simone 
Beissel, MM. Eugène Berger, Frank Colabianchi, 
Lex Delles, Mme Joëlle Elvinger, MM. Gusty 
Graas, Max Hahn, Alexander Krieps, Claude 
Lamberty, Edy Mertens et Mme Lydie Polfer;
MM. Gérard Anzia, Henri Kox, Mmes Josée 
Lorsché, Viviane Loschetter, Sam Tanson et M. 
Roberto Traversini;
MM. Gast Gibéryen, Fernand Kartheiser et Roy 
Reding;
MM. Marc Baum et David Wagner.
Ass d’Chamber d’accord, fir d’Dispens vum 
zweete Vott ze froen?
(Assentiment) 
Merci. Dann ass dat esou decidéiert.
Mir géifen zum nächste Punkt iwwergoen, dem 
Projet de loi 7234 iwwert de Bau vun engem 
Park & Ride zu Rodange. D’Rapportrice ass 
prett, d’Madamm Josée Lorsché.

7. 7234 - Projet de loi modifiant la 
loi modifiée du 10 mai 1995 relative 
à la gestion de l’infrastructure ferro-
viaire
Rapport de la Commission du Développe-
ment durable

  Mme Josée Lorsché (déi gréng), rappor-
trice.- Et la suite!
Dir Dammen an Dir Hären, zur Ofwiesslung 
geet et bei dësem Projet de loi net ëm de Fi-
nanzement vun enger Schinneninfrastruktur, 
mä ëm de Finanzement vun engem 
Park & Ride, dee bei der Gare vu Rodange soll 
gebaut ginn, mam ganze Baussenamenage-
ment, deen dozougehéiert.
Wéi Der Iech bestëmmt kënnt erënneren, 
stoung dëse Projet am Joer 2015 op der Lëscht 
vun de groussen Infrastrukturprojeten, déi den 

Accord de principe vun der Chamber kritt 
hunn. Mëttlerweil leien net nëmmen d’Detail-
pläng vir - d’Analyse si gemaach -, mä och de 
previsionnelle Budget, dee fir de Bau vun dë-
sem Projet gebraucht gëtt. E beleeft sech op 
43,470 Milliounen Euro an ass geduecht, fir déi 
ganz Parksituatioun op der Gare vu Rodange 
an de Grëff ze kréien.
Momentan ass et esou, datt et schonn an de 
fréie Moiesstonnen zu Enkpäss kënnt, mam Re-
sultat, datt sämtlech Parkplaze ronderëm 
d’Gare moies um siwen Auer voll beluecht sinn. 
Dat féiert dozou, datt all Dag ëm déi 300 
Chaufferen hiren Auto an e Wunnquartier 
süüdlech vun der Gare ofstelle ginn. A mir wës-
sen alleguer, datt dat keng dauerhaft Léisung 
ka sinn. Et ass evident, datt et net kann esou 
goen, datt d’Leit an d’Wunnquartiere stoe 
ginn, wa se mam Zuch wëllen op d’Aarbecht 
fueren, ëmsou méi, well den Drock op d’Gare 
vu Rodange ëmmer méi grouss gëtt an dee 
Problem net esou séier wäert geléist ginn.
En erkläert sech doduerch, datt dës Gare a 
Proximitéit zu der belscher an der franséischer 
Grenz läit an domat och beim Pôle européen 
de développement. Engersäits ass d’Gare och 
un den nationale Stroossereseau ugebonnen, 
anerersäits un eng europäesch Stroossenachs, 
déi massiv vun de belsche Frontaliere benotzt 
gëtt, fir an d’Land schaffen ze kommen.
D’Gare selwer besëtzt dräi Quaien a läit un dräi 
Linnen, dräi Eisebunnslinnen, déi aus der Stad 
a Richtung Rodange, Lonkech, Athus an Arel 
verlafen. Dobäi kënnt eng Gare routière, déi 
souwuel vu Schoulbusse wéi och vum TICE a 
vum RGTR bedéngt gëtt.
Well dës Gare en zentrale Pôle d’échange ass 
an der ganzer Regioun, huet d’Regierung ze-
summe mat der Gemeng Péiteng decidéiert, 
de Parkraum auszebauen, fir de Beruffstrafic a 
Richtung Zuch a Bus ze orientéieren.
D’Parkhaus, wat geplangt ass, besteet aus si
wen Niveauen, mat insgesamt 1.560 Parkpla
zen, vun deenen der 35 fir Persoune mat age
schränkter Mobilitéit reservéiert sinn. 44 Stell-
plaze gi mat elektresche Bornen ausgestatt, do-
vun 10, déi dem Carsharing virbehale ginn.
D’Gebai gëtt iwwerdaacht, soudatt Fotovoltaik-
panneauen drop installéiert kënne ginn an do-
nieft och eng Retentioun fir d’Reewaasser mat 
enger Gréngfläch.
Zu den Aarbechten, déi mat dësem Projet de 
loi finanzéiert ginn, gehéiert och de Reamena-
gement vum ganze Bausseberäich. Dëse be-
steet ënner anerem aus der Adaptatioun vun 
de Stroosseninfrastrukturen an aus dem Bau 
vun engem Rond-point, deen néideg ass, fir 
eng gutt Accessibilitéit zu der Gare ze garan-
téieren, respektiv och zum Park & Ride. Dobäi 
kommen eng Rei extern Amenagementer wéi 
beispillsweis Trottoiren a Maueren, technesch 
Installatiounen an de Bau vun den néidegen In-
frastrukture fir d’Waassergestioun. A grad wéi 
bei anere Projete vun den CFL sinn och bei dë-
sem Projet Lärmschutzwäll virgesinn.
De Projet ass an zwou Parten agedeelt, déi pa-
rallell zuenee realiséiert ginn. Déi éischt besteet 
aus der Konstruktioun vum Parking als solchem 
an déi zweet aus dem Amenagement vun den 
Zoufaartsstroossen an aus dem Bau vum Rond-
point, deen a verschiddenen Etappe wäert er-
follegen.
Och hei verweisen ech fir déi vill technesch De-
tailer a fir d’Pläng op mäi schrëftleche Rapport 
respektiv op d’Documents parlementaires 
7234, wou ganz, ganz vill Detailer ze fanne 
sinn.
Bleift nach ze soen, datt de Projet de loi den 
19. Januar 2018 vum Nohaltegkeetsminister 
François Bausch deposéiert ginn ass an datt de 
Statsrot och hei näischt auszesetzen hat a sen-
gem Avis vum 20. Mäerz 2018. Mir haten 
d’Aarbecht an der Kommissioun och hei séier 
ofgeschloss. An den 19. Abrëll 2018 huet 
d’Kommissioun mäi Rapport eestëmmeg uge-
holl.
Fir dëse Projet de loi, mä och scho fir dee vir-
drun, wéilt ech den Häre Jeannot Poeker an 
Henri Werdel Merci soe fir hir Begleedung an 
der Kommissioun. Dir sidd ëmmer prett, wann 
et ëm méi schwiereg Froe geet an Dir hutt op 
all Fro eng Äntwert!
Léif Kolleeginnen a Kolleegen, dëse Projet de 
loi ass e wichtege Bausteen, fir de Beruffstrafic 
direkt an der Grenzregioun op den ëffent-
lechen Transport ze orientéieren an d’Stroossen 
ze entlaaschten. Ech mengen, mir sinn eis alle-
guer eens.
Domat invitéieren ech Iech, och dëse Projet de 
loi ze stëmmen, a ginn den Accord vun der 
grénger Fraktioun, mat engem Merci fir d’No-
lauschteren.

  M. Mars Di Bartolomeo, Président.- Merci 
gesot. Éischte Riedner ass den Här Jean-Marie 
Halsdorf.

Discussion générale
  M. Jean-Marie Halsdorf (CSV).- Merci, 

Här President. Dir Dammen an Dir Hären, der 
Rapportrice Merci fir dee gudde mëndlechen a 
schrëftleche Rapport. Dir hutt vill Wourechte 
gesot. An et ass kloer, dass d’CSV dëse Projet 
de loi wäert stëmmen, well mir sinn der 
Iwwerzeegung, dass e Park & Ride e wichtegt 
Standbee vun der aktueller Mobilitéitspolitik 
ass an och vun där vu muer.
An Dir hutt gesot, de Grenzraum géif ent-
laascht, an dat ass sécherlech eng Tatsaach. Mä 
wann een dat da mécht, da muss een och aner 
Moossnamen huelen, notamment dass eben 
déi Moossnamen hannendrukommen, wéi zum 
Beispill, wa mer vum Kordall schwätzen, wa 
Péiteng elo entlaascht gëtt - an do dinn ech de 
Brëll u vun doënnen, ech weess, wéi schlëmm 
et ass, an Dir hutt dat jo och an Ärem Rapport 
gesot -, da muss och fir Käerjeng eppes ge
schéien. Do geschitt jo och eppes mam 
Contournement. Mä do muss och e 
Park & Ride kommen, dee virgesinn ass fir 400 
Autoen. Da si mer um richtege Wee. Also 
d’CSV wäert ëmmer esou eng Politik ënnerstët-
zen, wou mer op den ëffentlechen Transport 
histeieren.
Et ass logesch gewiescht, dass dat gemaach 
ginn ass, well jo och eng Verduebelung ge-
maach ginn ass vun de Gleiser. Dat muss ee 
wëssen. An deemools huet och d’Gemeng 
2012 gesot, dass et noutwendeg wär, dass dee 
Park & Ride esou séier wéi méiglech kéim. An 
et ass och logesch, wéi et gesot ginn ass, dass 
een dat op d’Grenze setzt.
Wa mer elo deen neie Konzept kréien, wäerten 
och nach aner Ännerunge komme fir déi Leit 
an der Gemeng Péiteng. Éischtens emol wäert 
op der Gare selwer zu Rodange d’Barrière zou-
gemaach ginn. Da wäerten d’Leit iwwer eng 
Bréck eran op Rodange komme respektiv an 
d’Gare. Dee ganze Raum vun der fréierer Ro-
danger Schmelz, deen ieweschte Raum, wäert 
verbaut ginn, mat Wunnengsbau a mat 
Büroen, soudass dee ganzen Eck also vill besser 
organiséiert wäert ginn.
Et ass also eng Plus-value fir déi Leit, déi doën-
nen am Eck sinn. An net nëmmen déi gemen-
gepolitesch Responsabel vu Péiteng a ron-
derëm wäerte sech freeën, mä och d’Bierger, 
well mer effektiv heimat manner Verkéier 
wäerte kréien. Duerfir wënsche mer eis, dass 
dee Projet esou séier wéi méiglech kënnt.
Ech soen Iech Merci fir Är Opmierksamkeet.

  Plusieurs voix.- Très bien!
  M. Mars Di Bartolomeo, Président.- Merci 

och. Als nächsten ageschriwwene Riedner 
schwätzt den Här Georges Engel.

  M. Georges Engel (LSAP).- Jo, och vu mir 
aus e grousse Merci un d’Josée Lorsché als Rap-
portrice. Et ass wierklech e Projet, deen der
wäert ass, datt een deen ënnerstëtzt, 43,7 Mil-
liounen, déi gutt investéiert sinn. An et ass e 
Projet, deen u sech als Modell soll duerfir dén-
gen, datt mer Park & Riden no bei d’Grenz 
bauen a vläicht souguer och iwwert d’Grenz 
ewech an eis Nopeschlänner. Vläicht, wann dat 
opportun ass, da soll een och drun denken, fir 
dat ze maachen.
E reit sech, wéi och dee Projet vu virdrun, an 
eng Rei vu Mesuren an, déi gutt sinn, iwwert 
déi mer an de leschten Deeg hei geschwat 
hunn, och den Ausbau vum Quai. An deen 
heite Projet wäert mat Sécherheet d’Situatioun 
am Süden a virun allem am Südweste vum 
Land verbesseren. A wann elo nach zu Käer-
jeng de Park & Ride kënnt, da kréie mer mat 
Sécherheet mat deenen zwee Park & Riden hei 
schonn eng wesentlech Verbesserung vun der 
Verkéierssituatioun am ganze Südwesten, sou-
datt ech sécher sinn, datt déi heite Sue ganz 
gutt investéiert sinn an d’Mobilitéit vun de Leit.
Merci fir dee gudde Projet an ech bréngen den 
Accord vun der LSAP.

  M. Mars Di Bartolomeo, Président.- 
Merci. Den Här Gusty Graas huet d’Wuert.

  M. Gusty Graas (DP).- Här President, Dir 
Dammen, Dir Hären, et ass eng Tatsaach, datt 
de Stau natierlech zu engem gudden Deel 
duerch d’Frontaliere bedéngt ass. Dat soll al-
lerdéngs elo net pejorativ gesi ginn. Ech fannen 
et och net richteg, wa mer dee Moment ëm-
mer d’Schold wëllen op d’Frontalieren of-
leeden. Et däerf een net vergiessen, datt 
d’Frontalieren engersäits zu der gudder Ekono-
mie vu Lëtzebuerg bäidroen. Anerersäits huet 
eng rezent Etüd bewisen, datt 20% vun hire 
Revenuen hei zu Lëtzebuerg investéiert ginn, 
wat jo och net ze ënnerschätzen ass.
Et ass awer op där anerer Säit wichteg, datt mir 
als Lëtzebuerger Politiker deen néidege Kader 
setzen, fir datt ronderëm d’Grenze virun allem 
Park & Riden amenagéiert ginn. Dat geschitt 
mat dësem Projet ouni Zweifel. Duerfir, déi 
43,5 Millioune sinn hei ganz gutt investéiert.


